Kulturni identitet Bošnjaka u bošnjačkoj književnosti
Teška li je bosanska riječ. Ona svjedoči prošlosti da će zauvijek biti tu, za budućnost. Bosanska riječ šapuće, turobno i sažaljivo. Ona je sablja i pero koje sudi prkosnim sudbinama. Ona je kulisa koja drži pozornost velikom svijetu. Na njoj se ljubav rađa i preliva u šum rijeka u svetim granicama. Na njoj se smiješi buduće dobro i satirično pozdravlja tegobnu historiju koju zauvijek pamti. Pamti je jer ne želi da trilogija bosanskog života, ustvari, ponovo bude prošlost. Nikad ponovo ta prošlost! Bosna je neprikosnoveni jecaj za suživot, uporedo, i za borbu. Njeni ljudi pričaju njenim ustima i jezikom, i tako bedemom pisane riječi, čuvaju nju i sami sebe. Bosna i njeno djeca dozivaju nepremostive daljine koje ih dijele, da bi zauvijek mogli biti jedno. Bosna, njeno djeca i njihov bošnjački identitet...
Zbog riječi se živi, ali i umire. Odnosno, one nastave putovanje na peronu koji nama svira posljednje note života. One poslije nas žive sablasno. Zbog riječi, ponekad, mi umiremo. One zbog nas žive, a mi zbog njih mremo. Za život, sasvim normalna stvar. Nećemo baš uvijek dobiti onoliko koliko sebe damo... Pjesnik, nadahnut, osjeti trzaj mača sudbine koji mu svrši život, zbog njegove besjede. Pisati ili živjeti, Bošnjače? Ja ću pisati, pa ću i živjeti, sudbino. Bude to svršen čin. Dijalog između dvije neposredne stvari, koji odzvanja nad danom i noći, nad šumom rijeka, pjesmom sevdaha i uzdahom vjetra s planina. Nekad se davno, srce jednog starca slomilo na hiljadu dijelova i palo u vodu. Sastavio je komade i zaživio je boljim životom. Opet star i poharan, ali sretan i nepokolebljiv. Alegorija o Bosni. Njen uvod, zaplet, vrhunac, rasplet i kraj. Njena ideja. Bajka je zato što je nestvarna, i basna zato što je pouka. Ona je spasonosna pjesma koju u horu pjevanju njena djeca. Diče se njome i o njoj pričaju. Vole je dušom koja samo za nju zna i uvijek se vraća njoj, staroj i nepokolebljivoj. Sve je zove i spominje. Zovu je godine da počne da živi, umjetnici da im bude inspiracija i papir da ostane vječna. Reče 1189. godina kako se negdje, u nekoj Bosni slobodno može trgovati. Istina je. Trgovati ambicijom i željom za buđenjem i početkom zemlje Bosne. To kao osnova, sve ostalo je nepoželjna, trivijalna priča. Tiha voda brijege valja, bijaše prva rečenica njene biografije. Njeno smaknuće sumnjičavosti i strahova od življenja. Ona je svoje korijenje i zrele plodove usadila u počinak njene djece. Oni su kao i ona. Željni života i spremni da se bore za život. Također, spremni i da ga poklone njoj, jer ko su oni ako ona ne živi. Epitetima krase svaki glas o njoj. Ona im odgaja identitet i bdije nad zloćudnom pričom o njima. Hladi im ljeta i utopljava im zime, k'o rođena mati. Ljiljan koji raste iz srca, odmah nadomak duše, to su oni, jedno drugom. Čuvaju leđa jedno drugom i nastavljaju, ruku pod ruku, na izmaku snaga. Pisalo se i pisat će se. Golub sa Baščaršije odnijet će pismo svijetu. Pismo staro, dobro poznato. Pismo će se svima čitati toliko glasno da će odzvanjati svim stranama svijeta. Tamo će pisati priča kojoj će vjerovatno ponovo da se sudi smrću. Koga briga? Ovdje se umiralo zbog imena i identiteta, a smrt zbog istine je izbavljenje od nepravde. Tako će zaživjet prava priča o Bošnjačkom narodu. Glavnu ulogu imat će njihova majka, zbog koje i jesu takvi. Bosna i njeni Bošnjaci... Nepresušne rijeke i nepokoreni bedemi usljed bunila života i pakosti koju sudbina sprema. Pero koje na svim jezicima tumači riječ opstanak. Stare knjige ostat će kao vječno sjećanje na sve njene bitke. Pjesme o njoj bit će opjevane uz zvuke sevdaha i osjećaje meraka. Mirisi kahve prohujat će avlijama i zaspati ugašeni pričom. Tiha patnja. Bosna, prkosna i ponosna...
Nije me briga za sud prije Njegovog suda. Pisat ću neprestano o tebi. Bit ćeš ljepša nego u bilo kojoj drugoj priči. Nedostižna za mnogo veće od tebe. Štitit ću svoj bošnjački identitet perom kojim su mnogi prije mene šitili. To je tvoja najvrijednija imovina. Svima je dostupna a niko je ne može prisvojiti. Prkosna od sna, prkosna od života i prkosna od nade... Nisam sama. Pored mene, još mnogo njih te voli, osjeća i razumije. Dakle, živjet će Bosna i narod Bošnjački. 

